
Nga analiza e numrit të katërt të Bankometrit, gjegjësisht numrit të parë për vitin 2010 vërejmë se 

normat e interesit edhe me tutje mbesin ato të ngjashmet si edhe në vitin paraprak. Kriza financiare 

globale nuk ka ndikuar në rritjen e tyre, por në anën tjetër rritja ekonomike prej 6% dhe miratimi i disa 

ligjeve nuk ndikuan në uljen e këtyre normave. Institucionet qeveritare thirren në matje kuantitative, 

por mungon aspekti kualitativ, si rezultat investitorët e huaj (por edhe ata vendor) e shohin ende të lartë 

riskun në sistemin bankar, p.sh. Investitorët kërkojnë që kthimi në investim të jetë 15%, përderisa ajo në 

vitin 2009 ishte 13%. Përkundër faktit që numri i kredive të këqija  është në rritje (nga 3.3% në vitin 2008 

në 4.3% në vitin 2009), normat e interesit të kredive mbesin ende të larta (10-24% mesatarja). 

Normat e larta të interesit në depozita në Kosovë në vitin 2009 mund të konsiderohen si ‘fenomen’, pasi 

që normat në depozita në Evropë kanë qenë rreth 1% më të ulëta, si rezultat i injeksionit te likuiditetit 

në sektorin financiar nga Bankat Qendrore të shteteve evropiane.  Prandaj ulja e normave të depozitave 

në vitin 2010 në Kosovë  është një përshtatje normale ndaj tregut. Normat e larta të interesit në 

depozita të shënuara në vitin 2009 në Kosovë, pasqyrojnë një situatë në të cilën bankat kanë qenë në 

panik si rezultat i krizës globale financiare. Duke u frikësuar nga ndonjë mungesë potenciale e 

likuiditetit, ato kanë konkurruar për tërheqjen e sa më shumë depozitave dhe si rrjedhojë kemi pasur 

norma të larta të interesit në depozita.  Në këtë fenomen ka kontribuar edhe mungesa e funksionit të 

‘Huadhënësit të fundit’ (‘Lender of Last Resort’) nga ana e BQK-së për të injektuar likuiditet në sektorin 

bankar në rast nevojë. Në të njëjtën kohë, pamundësia e BQK-së te për të injektuar likuiditet në sektorin 

bankar ka bërë që bankat të zvogëlojnë kredidhënien dhe të ruajnë likuiditetin, dhe kjo ka ndikuar edhe 

në sektorin real të ekonomisë.  

Konkurrenca është evidente në sektorin bankar pasi që ajo ka sjellë norma të larta në depozita  (6-7%) 

që në Evropë janë të pa-imagjinuara.  Mirëpo, në vend se konkurrenca të ndikojë në normat e interesit 

në kredi, ajo është kanalizuar në norma të interesit në depozita. Si rezultat, ‘margjina e interesit’ 

(normat në kredi – normat në depozita), ka pësuar rënie dhe kështu ‘të hyrat neto nga normat e 

interesit’ kanë shënuar rënie. Me rënien e normave të interesit në depozita do të krijohet hapësirë për 

rënie potenciale të normave të interesit në kredi, nëse konkurrenca është efektive në sektorin bankar. 

Njëkohësisht, analizat që janë bërë për këtë numër të Bankometrit tregojnë ulje të normave të interesit 

në depozita. Ky fenomen mund të shikohet edhe nga aspekti tjetër: me uljen e normave të interesit në 

depozita, bankat komerciale rrezikojnë humbjen e klientëve potencial si dhe probleme të mundshme me 

likuiditet. Është e logjikshme që bankat ti zvogëlojnë normat e interesit në depozita për tu përshtatur 

me gjendjen aktuale në tregun ndërkombëtar, mirëpo nëse kjo lëvizje është pjesë e pritjeve normale 

sipas praktikave të ekonomisë së tregut, atëherë bankat do të duhej që njëkohësisht t’i zvogëlojnë edhe 

normat e interesit në kredi, që ende nuk është bërë. Problem tjetër mbetet edhe mungesa e kredi-

marrësve të qëndrueshëm si dhe mungesa e projekteve profitabile për investime. 

Megjithatë, në këto norma të larta të interesit në kredi kontribuon shumë  ekonomia e madhe 

joformale, për të cilën Qeveria e Kosovës nuk ka qenë aspak e suksesshme që ta zvogëlojë sadopak.  Kjo 

bën që shumë kompani të kenë kontabilitet të dyfishtë, një për Administratën Tatimore dhe një të 

brendshëm për menaxhmentin,  madje disa prej tyre nuk kanë fare kontabilitet.  Në anën tjetër, 

kontabiliteti i biznese nuk është konform normave ndërkombëtare ‘IFRS’ sepse kjo nuk është e 

obligueshme në Kosovë, dhe njëherit shumë pak biznese e bëjnë auditimin e pasqyrave financiare. 

Kështu që, në pamundësi të një pasqyre reale të biznesit, bankat shpenzojnë shumë resurse për t’i 

analizuar bizneset, që ndikon dukshëm në rritjen e rrezikshmërisë, dhe njëkohësisht reflektohet direkt 

në norma të larta të interesit. Gjithashtu, problem tjetër është edhe mosfunksionimi efikas i sistemit 

kadastral, për qëllime të shfrytëzimit të pronave si kolateral për kredimarrje nga banka.  Në përgjithësi, 

klima e pafavorshme e biznesit në Kosove, për të cilën është përgjegjëse Qeveria dhe agjencionet 

qeveritare, kontribuon më së shumti në normat e larta të interesit në Kosovë. 

Në këtë numër ta Bankometrit kemi shtuar edhe Institucionet mikrofinanciare, realizimi i së cilës është 

bërë në bashkëpunim më Shoqatën e Institucioneve Mikrofinanciare të Kosovës (AMIK).  Për këtë numër 

kemi marrë për analizë vetëm 9 institucione mikrofinanciare, të cilat njëherazi janë edhe pjesë e AMIK-

së, përderisa në të ardhmen pritet edhe përfshirja e institucioneve tjera që operojnë në Kosovë.   

Institucionet Mikrofinanciare ofrojnë vetëm disa produkte, siç janë kredi individuale, kredi për 

agrobiznes, për ndërmarrje të vogla dhe të mesme, etj. Njëherazi edhe shumat e kredive që ofrohen nga 

këto institucione  janë më të ulëta, ato sillen prej 200 deri në  25,000 euro, përpos FINCA-s dhe KEP-it të 

cilat ofrojnë për disa produkte deri në 75,000 euro. Maturiteti i kredive në Institucionet Mikrofinanciare 

gjithashtu dallon nga bankat - ato ofrojnë më së shumti kredi deri në 3 vjet. Normat e interesit në këto 

institucione janë shumë më të larta se në banka,  ato sillen nga 1-2% mujore, do të thotë afërsisht sillen 

nga 12-24% në vit (apo edhe më lartë). Përparësia e marrjes së kredisë në Institucionet Mikrofinanciare 

është se kërkohet më pak kolateral dhe procedurat e aplikimit, gjegjësisht të marrjes së kredisë janë më 

të lehta dhe më të shpejta. Pikërisht kjo e fundi është edhe shkaku pse kamatat në këto institucione janë 

kaq të larta (madje për disa institucione thuhet se ato financohen nga kreditë që vetë i marrin në 

banka). Megjithatë këto institucione kanë bërë bujë duke rritur kështu numrin e klientëve ne afro 

56,000, ku portfolio aktive e kredisë arrin në mbi 95 milion euro.  

 

 


